
   Ши! касать çиле — курман-и?

Хăмăш вăрăм çĕççипе.

Хăй вăл кĕвĕ хываканĕ.

Хăй юрлать хăй чĕлхипе.

Вăтăрса пăх çара аллăн.

Юн кăларĕ, курăн шар.

Малашне тахçан та паллăн:

Вăл парне чечекĕ мар.

Çук унра çеçке илемĕ.

Пурпĕрех иртсе ан кай.

Татăлсах камах итлемĕ

Юррипе киленнĕ май?

Чĕрӳпе хĕрсе эс килĕш

Кайăк пек çунат сарма!

Хăмăшран вĕреннĕ имĕш

Çын авал чух юрлама.

Шурлăха вĕçмен кун çук-тăр

Кайăк хур, тăрна карти...

Хăмăш хăй вăл композитор.

Вăл хăех ăста артист.

  